
P R O J E K T V E N D I M
Nr.______, datë __________
PËR
MIRATIMIN E RREGULLAVE, KËRKESAVE DHE PROCEDURAVE PËR VENDDEPOZITIMET E PËRKOHSHME TË MBETJEVE INERTE
Në mbështetje të nenit 100 të Kushtetutës dhe të nenit 34, pika 10, të ligjit nr. 57/2025, “Për menaxhimin e integruar të mbetjeve”, me propozimin e ministrit përgjegjës për mjedisin, Këshilli i Ministrave
V E N D O S I:
KREU I
DISPOZITA TË PËRGJITHSHME
Neni 1
Objekti
1. Ky vendim përcakton rregullat, kërkesat teknike, mjedisore dhe administrative si dhe procedurat për krijimin, miratimin, administrimin, operimin, monitorimin, mbylljen dhe rehabilitimin e venddepozitimeve të përkohshme të mbetjeve inerte, të cilat ndërtohen përjashtimisht deri në ndërtimin dhe vënien në funksion të landfilleve rajonale për mbetjet inerte, kur mungon infrastruktura përfundimtare përkatëse. 
2. Venddepozitimet e përkohshme të mbetjeve inerte, në kuptim të këtij vendimi, përbëjnë një regjim përjashtimor dhe kalimtar dhe nuk klasifikohen si landfille në kuptim të ligjit nr. 57/2025 dhe të akteve nënligjore përkatëse për landfillet.
Neni 2
Qëllimi
1. Ky vendim ka për qëllim:
a. garantimin e menaxhimit të kontrolluar, të përkohshëm dhe të standardizuar të mbetjeve inerte;
b. parandalimin e depozitimit të paligjshëm të mbetjeve inerte në territor;
c. mbrojtjen e mjedisit, shëndetit të njeriut, ujërave sipërfaqësore e nëntokësore, tokës dhe peizazhit;
ç. sigurimin e gjurmueshmërisë, kontrollit dhe raportimit të sasive të mbetjeve inerte;
d. krijimin e një regjimi kalimtar të administruar në mënyrë të centralizuar nga shteti, deri në funksionalizimin e infrastrukturës rajonale përfundimtare.
e. nxitjen e ripërdorimit, riciklimit dhe rikuperimit të mbetjeve inerte, me synim reduktimin e sasive që destinohen për depozitimin final dhe zbatimin e hierarkisë së mbetjeve;
Neni 3
Përkufizime
Përveç përkufizimeve të parashikuara në ligjin nr. 57/2025, në kuptim të këtij vendimi, termat e mëposhtëm kanë këto kuptime:
a. “venddepozitim i përkohshëm i mbetjeve inerte” është një vendndodhje e autorizuar për depozitimin e kontrolluar, të kufizuar në kohë dhe në kapacitet, vetëm të mbetjeve inerte, deri në ndërtimin dhe vënien në funksion të landfill-it rajonal përkatës;
b. “operator” është çdo person fizik apo juridik që aplikon për ngritjen dhe/ose operimin e venddepozitimit të përkohshëm të mbetjeve inerte dhe që mban përgjegjësinë për përmbushjen e kërkesave teknike, mjedisore dhe administrative të këtij vendimi, përfshirë AKEM sh.a., kur kjo shoqëri vepron si operator në këtë funksion.
c. “plani i menaxhimit të venddepozitimit” është dokumenti teknik dhe administrativ që përcakton mënyrën e funksionimit, kontrollit, sigurisë, monitorimit, mbylljes dhe rehabilitimit të venddepozitimit;
ç) “mbyllje” është ndërprerja e përhershme e pranimit të mbetjeve inerte dhe zbatimi i masave teknike, mjedisore dhe administrative për , sigurimin e mbylljes dhe rehabilitimin e sipërfaqes së venddepozitimit.
KREU II
KËRKESAT TEKNIKE PËR VENDDEPOZITIMET E PËRKOHSHME
Neni 4
Kërkesat teknike për ndërtimit dhe operimit
1. Venddepozitimet e përkohshme të mbetjeve inerte ndërtohen kur provohet se:
a. mungon ose nuk është ende funksionale infrastruktura rajonale përfundimtare për depozitimin e mbetjeve inerte;
b. zgjidhja e propozuar ka karakter kalimtar dhe nuk cenon detyrimin për ndërtimin e infrastrukturës rajonale përfundimtare;
c. vendndodhja e propozuar ndodhet;
i. jashtë zonave të mbrojtura, arkeologjike, turistike apo në çdo zonë që mbrohet me një akt normativ;
ii. në distancë 300 metra nga një pus furnizues me ujë dhe çdo burim tjetër ujor;
iii. në distancë 100 metra nga një përrua, argjinaturë lumore, liqen, lum ose kompleks ligatinor;
iv. në distancë 300 metra nga një zonë e mbrojtur në përputhje me shkronjën “i”.
ç.    janë parashikuar masa të mjaftueshme për kontrollin e hyrjeve, operimin, monitorimin,  mbylljen dhe rehabilitimin e territorit të venddepozitimit.
2. Ngritja e çdo venddepozitimi të përkohshëm duhet të jetë në përputhje me parimet e afërsisë, proporcionalitetit dhe leverdisë tekniko-ekonomike.
3. Kërkesat minimale teknike që përmbush venddepozitimi i përkohshëm gjatë ndërtimit dhe operimit janë si më poshtë:
a. kufizim fizik dhe identifikim të qartë të perimetrit;
b. hyrje të kontrolluar dhe regjistër të hyrje-daljeve;
c. rrugë hyrëse dhe të brendshme të përshtatshme;
ç.  sistem për devijimin dhe menaxhimin e ujërave sipërfaqësore;
d.  masa për kontrollin e pluhurit, baltës dhe shpërndarjes së materialeve;
dh. zona të veçanta për kontrollin e ngarkesave të dyshimta dhe refuzimin e tyre;
e. sinjalistikë, rregullore të brendshme dhe masa sigurie;
ë.   mjete për shuarjen e zjarrit dhe për ndërhyrje emergjente;

Neni 5
Normat teknike
1. Normat teknike për venddepozitimet e përkohshme të mbetjeve inerte që zbaton operatori për projektimin, ndërtimin, organizimin, operimin, monitorimin, mbylljen dhe rehabilitimin e venddepozitimeve të përkohshme të mbetjeve inerte përcaktohen në Aneksin I, bashkëlidhur këtij vendimi dhe pjesë përbërëse e tij.
2. Normat teknike zbatohen në mënyrë proporcionale, duke marrë në konsideratë karakterin e përkohshëm të venddepozitimeve. 
3. Operatori i venddepozitimit të përkohshëm siguron zbatimin praktik të kërkesave të këtij vendimi përmes procedurave dhe udhëzimeve të brendshme operative, të cilat shërbejnë vetëm për administrimin e veprimtarisë dhe nuk zëvendësojnë apo modifikojnë normat teknike të përcaktuara në këtë vendim dhe anekset e tij.

Neni 6
Kërkesat për pranimin e mbetjeve inerte në venddepozitimin e përkohshëm
1. Në venddepozitimet e përkohshme pranohen vetëm mbetje inerte, sipas përkufizimit të parashikuar në ligjin nr. 57/2025, specifikisht, por pa u kufizuar, në mbetje inertesh nga ndërtimi dhe shembja, të pastra dhe të papërziera, si dhe gurë, beton, tulla, tjegulla, qeramikë, materiale minerale të ngjashme dhe fraksione të tjera me karakteristikë të ngjashme të mbetjeve inerte.
2. Mbetjet duhet të jenë, për sa  është teknikisht e mundur:
a. të ndara në burim dhe të mos përmbajnë përzierje me materiale të rrezikshme, djegëse, biodegraduese ose me materiale të tjera që kërkojnë trajtim të posaçëm.
b. të ndara dhe të mos përmbajnë fraksione të riciklueshme ose të ripërdorshme, në përputhje me parimin e hierarkisë së mbetjeve dhe objektivat për ekonominë qarkulluese.
3. Mbetjet identifikohen dhe klasifikohen sipas katalogut kombëtar të klasifikimit të mbetjeve, në përputhje me legjislacionin në fuqi për mbetjet.
4. Ndalohet: 
a. pranimi në venddepozitimet e përkohshme i:
i. mbetjeve të rrezikshme;
ii.  mbetjeve bashkiake;
iii. mbetjeve bio ose biodegraduese;
iv. mbetjeve të lëngshme dhe të llumrave;
v.  mbetjeve që përmbajnë azbest, PCB/PCT, substanca të rrezikshme ose ndotës organikë të qëndrueshëm;
vi. mbetjeve të djegshme, shpërthyese, oksiduese ose gërryese;
vii. gomave, automjeteve në fund të jetës, baterive, pajisjeve elektrike dhe elektronike;
viii.  mbetjeve të përziera nga ndërtimi dhe shembja që nuk janë verifikuar ose ndarë paraprakisht;
ix. çdo lloj mbetje tjetër që nuk përmbush kriteret e mbetjeve inerte.
b. hollimi, përzierja ose fshehja e mbetjeve me qëllim paraqitjen e tyre si mbetje inerte;
c.  paraqitja, deklarimi ose trajtimi i materialeve si mbetje inerte kur ato përbëjnë lëndë të parë ose produkt, me qëllim shmangien e kërkesave ligjore përkatëse.
ç.  djegia e mbetjeve;
d. përzierja e mbetjeve inerte me mbetje të tjera;
dh)  depozitimi i mbetjeve jashtë perimetrit të miratuar;
e. nxjerrja e mbetjeve pa autorizim dhe pa regjistrim;
ë.  përdorimi i venddepozitimit për qëllime të tjera nga ato të parashikuara në këtë vendim;
f. transferimi i menaxhimit te subjekte të treta pa miratim dhe pa përmbushjen e kushteve ligjore.
5. Çdo ngarkesë mbetjesh inerte që pranohet në venddepozitim shoqërohet me dokument transferimi, sipas legjislacionit në fuqi për mbetjet jo të rrezikshme.
6. Dokumentacioni duhet të përmbajë, të paktën:
a. identitetin e mbajtësit të mbetjeve;
b. vendin e origjinës;
c. llojin dhe kodin e mbetjes, kur është i identifikueshëm;
ç.    sasinë e ngarkesës;
d. datën dhe orën e dorëzimit;
dh. mjetin e transportit.
7. Operatori i vendepozitimit të përkohshëm mban regjistër ditor dhe regjistër mujor të mbetjeve të pranuara dhe të refuzuara.
8. Dokumentacioni ruhet për jo më pak se 2 vjet.

Kreu III
PROCEDURAT E MIRATIMIT DHE OPERIMIT TË VENDDEPOZITIMEVE TË PËRKOHSHME

Neni 7
Procedura e miratimit
1.	Zhvilluesi aplikon nëpërmjet sistemit elektronik pranë Agjencisë së Zhvillimit të Territorit (AZHT) për pajisjen me leje ndërtimi për ngritjen e venddepozitimit të përkohshëm të mbetjeve inerte, në përputhje me legjislacionin në fuqi për zhvillimin dhe kontrollin e territorit.

2. Përpara miratimit të lejes merret mendimi i Ministrisë së Mjedisit, lidhur me verifikimin e përputhshmërisë me politikat kombëtare të menaxhimit të mbetjeve, ekonominë qarkulluese dhe hierarkinë e mbetjeve, si dhe për normat teknike të përcaktuara në Aneksin I të këtij vendimi.
3. Kërkesa shoqërohet me dokumentacionin teknik dhe mjedisor përkatës, sipas legjislacionit në fuqi, dhe përfshin minimalisht:
a. relacionin teknik dhe justifikimin e nevojës për ngritjen e venddepozitimit të përkohshëm; 
b. dokumentacionin që provon statusin e pronësisë së truallit ose të drejtën ligjore të përdorimit të tij;
c. planin e vendosjes dhe hartën topografike të venddepozitimit;
ç.   studimin gjeoteknik të përgjithshëm, i cili mund të përfshijë elemente gjeologjike dhe hidrogjeologjike;
d. përshkrimin e kategorive të mbetjeve inerte që do të pranohen;
dh. projektin teknik të organizimit dhe funksionimit të venddepozitimit;
e. planin e menaxhimit të venddepozitimit, i cili mund të përfshijë monitorimin dhe masat për përballimin e situatave të zakonshme emergjente;
ë. planin e mbylljes dhe rehabilitimit të venddepozitimit.
4. Agjencia e Zhvillimit të Territorit, mbi bazën e dokumentacionit të paraqitur dhe pas marrjes së mendimit të Ministrisë së Mjedisit, ndjek procedurat për miratimin e kërkesës për leje ndërtimi, në përputhje me legjislacionin në fuqi.


5. Ndërtimi i venddepozitimit të përkohshëm mund të fillojë vetëm pas miratimit të lejes së ndërtimit nga Këshilli Kombëtar i Territorit dhe Ujit, duke respektuar kushtet dhe kriteret e përcaktuara në këtë vendim.
Neni 8
Kohëzgjatja e funksionimit
1. Venddepozitimi i përkohshëm miratohet për një periudhë të kufizuar kohore, e cila nuk mund të jetë më e gjatë se 3 (tre) vjet.
2. Në raste të veçanta, kur infrastruktura rajonale përfundimtare nuk është ende funksionale për shkaqe objektive të dokumentuara, afati i funksionimit mund të zgjatet, vetëm një herë, me propozim të argumentuar të operatorit, për një periudhë jo më të gjatë se 2 (dy) vjet.
3. Pas përfundimit të afatit të miratuar, ndalohet pranimi i mëtejshëm i mbetjeve dhe operatori fillon menjëherë procedurat e mbylljes dhe rehabilitimit të venddepozitimit.
4. Karakteri i përkohshëm i venddepozitimit nuk krijon të drejtë për shndërrimin e tij në infrastrukturë të përhershme, pa një procedurë të re të plotë ligjore dhe mjedisore.
5. Zgjatja e afatit sipas pikës 2 të këtij neni lejohet vetëm kur provohet se janë ndërmarrë të gjitha masat e nevojshme për ndërtimin e infrastrukturës rajonale përfundimtare dhe se vonesat kanë ardhur për shkaqe objektive të dokumentuara, si dhe pas miratimit nga Këshilli Kombëtar i Territorit dhe Ujit, sipas procedurës së përcaktuar në këtë vendim.

Neni 9
Kapaciteti i operimit
1. Sipërfaqja për një venddepozitim të përkohshëm të mbetjeve inerte nuk mund të jetë më e vogël se 5 000 m².
2. Vëllimi efektiv për depozitimin final, për qëllime të projektimit dhe dimensionimit të venddepozitimeve të përkohshme për mbetje inerte, përllogaritet sipas formulës të përcaktuar në pikën 1 të Aneksit III, që i bashkëlidhet këtij vendimi dhe është pjesë përbërëse e tij.
3. Për projektimin, dimensionimin dhe operimin e venddepozitimeve të përkohshme për mbetje inerte zbatohen koeficientët teknikë të përcaktuar në pikën 2 të Aneksit III, që i bashkëlidhet këtij vendimi dhe është pjesë përbërëse e tij.
4. Për qëllime të operimit dhe dimensionimit të venddepozitimeve të përkohshme për mbetje inerte, zbatohet një kuotë minimale e rikuperimit prej 45% të sasisë totale të mbetjeve të pranuara, të cilat përdoren për: 
a. material mbushës (backfilling);
b. materiale ndërtimi sekondare;
c. qëllime të tjera rikuperimi të lejuara nga legjislacioni në fuqi.
5. Kuota e rikuperimit llogaritet mbi sasinë totale të mbetjeve të pranuara dhe verifikohet në intervale 6-mujore. Fraksioni maksimal i mbetjeve që destinohet për depozitimin final nuk mund të tejkalojë 55% të sasisë totale të mbetjeve të pranuara.
6. Ministria përgjegjëse për mjedisin, monitoron zbatimin e këtij neni dhe propozon masa korrigjuese në rast të mosrespektimit të koeficientëve teknikë dhe kuotave të përcaktuara.
7. Operatori nuk lejohet të tejkalojë kapacitetin vjetor ose total të miratuar në lejen përkatëse.
8. Depozitimi i mbetjeve kryhet në mënyrë të kontrolluar, përmes shtrirjes, nivelimit dhe stabilizimit periodik, në përputhje me projektin teknik të miratuar.
9. Ndalohet krijimi i depozitimit të pakontrolluar jashtë zonës së miratuar të venddepozitimit.
Neni 10
Detyrimet e operatorit

1. Operatori ushtron veprimtarinë në përputhje me këtë vendim dhe legjislacionin në fuqi, mbi bazën e vetëdeklarimit dhe përgjegjësisë për saktësinë e të dhënave të paraqitura, pa cenuar kompetencat e kontrollit dhe monitorimit nga autoritetet përgjegjëse.

2. AKEM sh.a., për qëllime të operimit praktik, mund të:
a. kryejë vetë operimin;
b. krijojë shoqëri, degë ose njësi operative të vetat;
c. kontraktojë sipas legjislacionit në fuqi, subjekte të licencuara, operatorë të autorizuar ose partnerë të tjerë për shërbime të caktuara teknike, pa deleguar përgjegjësinë ligjore dhe administrative përfundimtare. 
3. Çdo operator ka detyrimin të:
a. pranojë vetëm mbetje të lejuara sipas këtij vendimi;
b. verifikojë dokumentacionin dhe origjinën e çdo ngarkese mbetjesh;
c. refuzojë çdo ngarkesë që nuk përmbush kriteret ligjore, teknike dhe mjedisore;
ç.    mbajë regjistra të plotë për sasinë, llojin, origjinën dhe datën e pranimit të mbetjeve;
d. sigurojë mirëmbajtjen, administrimin, kontrollin e hyrjes dhe sigurinë e venddepozitimit;
dh. zbatojë planin e monitorimit, planin e emergjencës dhe masat operative të përcaktuara në Aneksin I dhe II;
e. raportojë periodikisht pranë AKM nëpërmjet sistemit SIM;
ë.    marrë masat për mbylljen dhe rehabilitimin e venddepozitimit në përfundim të afatit të funksionimit ose në rast ndërprerjeje të parakohshme. 
4. Operatorët respektojnë normat teknike, parametrat dhe frekuencat e monitorimit, si dhe detyrimet operative dhe proceduriale të përcaktuara në Aneksin I dhe II, dhe të sigurojnë zbatimin e të gjitha kërkesave të këtij vendimi.
Neni 11
Transporti i mbetjeve inerte drejt venddepozitimit
1. Transporti i mbetjeve inerte drejt venddepozitimit kryhet nga subjekte të licencuara për këtë veprimtari, në përputhje me legjislacionin në fuqi.
2. Mjetet e përdorura për transportin e mbetjeve inerte duhet të jenë teknikisht të përshtatshme për këtë qëllim dhe, kur është e nevojshme, të pajisura me mekanizma mbulues, në mënyrë që të parandalohet shpërndarja e materialeve gjatë lëvizjes
3. ,Gjatë transportit ndalohet hedhja, rrjedhja ose shpërndarja e mbetjeve në rrugë, hapësira publike, ose zona të tjera jashtë destinacionit të miratuar të depozitimit.

Neni 12

Monitorimi dhe raportimi
1. Vetëmonitorimi mjedisor kryhet nga operatori, në përputhje me planin e menaxhimit të venddepozitimit të hartuar nga zhvilluesi.
2. Frekuenca dhe parametrat e monitorimit përcaktohen në programin e monitorimit dhe në Aneksin II të këtij vendimi. 
3. Operatori i venddepozitimit të përkohshëm raporton  pranë AKM-së, në baza tremujore dhe vjetore, të dhënat në lidhje me:
a. sasitë e mbetjeve të pranuara;
b. origjinën e tyre;
c. ngarkesat e refuzuara dhe shkaqet përkatëse;
ç.   rezultatet e monitorimit mjedisor;
d. masat e marra për përmirësimin e operimit, sigurisë dhe kontrollit.
dh. sasinë e mbetjeve të ricikluara sipas kodeve përkatëse të mbetjeve
4. Raportimi kryhet nëpërmjet Sistemit të Informacionit të Monitorimit (SIM), në mënyrë që të sigurohet gjurmueshmëria e mbetjeve inerte dhe disponueshmëria e të dhënave për qëllime monitorimi dhe kontrolli.
5. Të dhënat dhe raportet sipas këtij neni përdoren për monitorimin në nivel kombëtar të menaxhimit të mbetjeve inerte, si dhe për vlerësimin e nevojës për marrjen e masave shtesë rregullatore ose administrative.

Neni 13
Kontrolli dhe inspektimi
1. Struktura përgjegjëse për inspektimin në fushën e territorit dhe mjedisit, sipas fushës përkatëse të kompetencës, kryen kontrollin dhe verifikimin e përputhshmërisë së funksionimit të venddepozitimeve të përkohshme me kërkesat e këtij vendimi.
2. Gjatë inspektimit verifikohet, në veçanti:
a. përputhshmëria e mbetjeve të pranuara me kriteret e këtij vendimi;
b. zbatimi i kërkesave teknike dhe mjedisore të përcaktuara në këtë vendim dhe në anekset e tij;
c. regjistrat dhe gjurmueshmëria e mbetjeve;
ç. gjendja teknike dhe mjedisore e sipërfaqes së venddepozitimit;
d. zbatimi i programit të monitorimit, mbylljes dhe rehabilitimit.

Neni 14
Mbyllja dhe rehabilitimi i venddepozitimit të përkohshëm
1. Venddepozitimi i përkohshëm mbyllet në këto raste:
a. me përfundimin e afatit të miratuar të funksionimit;
b. me arritjen e kapacitetit maksimal të lejuar;
c. me vënien në funksion të landfill-it rajonal për mbetjet inerte;
ç.   në rast se operatori shkel rëndë ose në mënyrë të përsëritur kushtet ligjore dhe mjedisore të funksionimit, sipas legjislacionit në fuqi.
2. Mbyllja kryhet nga operatori dhe formalizohet në përputhje me procedurat ligjore në fuqi.
3. Pas mbylljes së venddepozitimit të përkohshëm, operatori është përgjegjës për zbatimin e planit të rehabilitimit, i cili përfshin sistemimin përfundimtar, stabilizimin e sipërfaqes të venddepozitimit, kontrollin e ujërave sipërfaqësore, masat kundër erozionit dhe rikualifikimin peizazhor të zonës.
4. Detyrimet për rehabilitim vazhdojnë deri në konstatimin zyrtar nga autoritetet përgjegjëse se rehabilitimi është kryer në përputhje me kërkesat e këtij vendimi.
5.  Fondet e nevojshme për mbylljen dhe rehabilitimin e venddepozitimeve të përkohshme të mbetjeve inerte sigurohen paraprakisht nga operatori, nëpërmjet një garancie financiare, përfshirë policën e sigurimit, në përputhje me legjislacionin në fuqi dhe mekanizmat e tjerë të ligjshëm të financimi.
6. AKEM sh.a, në cilësinë e operatorit, përjashtohet nga zbatimi i pikës 5, duke qenë se i nënshtohet rregullave të parashikuar në ligjin nr.57/2025 “Për menaxhimin e integruar të mbetjeve”.
7. Kostot e operimit dhe administrimit të venddepozitimeve të përkohshme mbulohen në përputhje me parimin “ndotësi paguan”, tarifat e aplikueshme dhe mekanizmat e tjerë financiarë të parashikuar nga legjislacioni në fuqi.
8. Për çdo venddepozitim të përkohshëm, operatori planifikon burimet e tij financiare në mënyrë që të sigurojë përmbushjen në kohë të detyrimeve për mbylljen dhe rehabilitimin, në përputhje edhe me pikën 5 të këtij neni.
Neni 15
Dispozita kalimtare dhe të fundit
1. Për venddepozitimet e përkohshme të reja, gjatë fazës së ngritjes dhe përgatitjes për miratim, lejohet operimi i kufizuar për grumbullimin e mbetjeve inerte, në përputhje me standardet bazë të sigurisë dhe mjedisit, deri në përfundimin e procedurave të miratimit dhe finalizimin e venddepozitimit sipas specifikimeve teknike të këtij vendimi.
2. Me hyrjen në fuqi të këtij vendimi, rregullat që lidhen me venddepozitimet e përkohshme të parashikuara në vendimin nr. 575, datë 24.6.2015, të Këshillit të Ministrave, “Për miratimin e kërkesave për menaxhimin e mbetjeve inerte” të ndryshuar, shfuqizohen. 
3. Ngarkohen për zbatimin e këtij vendimi ministria përgjegjëse për mjedisin, Agjencia e Zhvillimit të Territorit (AZHT), operatorët dhe strukturat përgjegjëse inspektuese. 
Neni 16
Hyrja në fuqi
Ky vendim hyn në fuqi pas botimit në Fletoren Zyrtare.


ANEKS I
NORMA TEKNIKE  PËR VENDDEPOZITIMET E PËRKOHSHME TË MBETJEVE INERTE

Në kuptim të kësaj norme:
•	
•	Venddepozitim inertesh: objekt inxhinierik i projektuar për depozitimin përfundimtar të mbetjeve inerte;
•	Leksiviate/lëngje (leachate): ujë që depërton nëpër trupin e venddepozitimit dhe mund të transportojë substanca të tretshme.

Klasifikimi i venddepozitimit
Venddepozitimi i mbetjeve inerte:
•	pranon vetëm mbetje inerte;
•	ndalon pranimin e mbetjeve të rrezikshme, biodegradueshme, të lëngshme, eksplozive ose korrozive;
•	funksionon si objekt i veçantë ose si sektor i ndarë nga venddepozitime të tjera.



Kërkesat për mbrojtjen e tokës dhe ujërave
1.	Fundi dhe anët e venddepozitimit duhet të pajisen me:
o	shtresë natyrore argjilore ose të kompaktuar;
o	trashësi minimale 1.0 m;
o	koeficient përshkueshmërie: k ≤1* 10-7 m/s
2.	Në rast se kushtet natyrore nuk e sigurojnë këtë mbrojtje, vendoset gjeomembranë.
Menaxhimi i ujërave dhe lëngjeve
1.	Venddepozitimi duhet të ketë sistem kullimi për ujërat sipërfaqësore.
2.	Leksiviatet monitorohen dhe menaxhohen në përputhje me kërkesat e këtij vendimi dhe normat teknike të përcaktuara në këtë aneks..
3.	Sistemi i trajtimit mund të jetë i thjeshtuar për mbetje inerte, nëse vërtetohet rrezik minimal mjedisor.
Pranimi i mbetjeve
1.	Çdo ngarkesë duhet të shoqërohet me dokument origjine. (formatet sipas VKM-se 229/2014)
2.	Kryhen kontrolle vizuale dhe, kur kërkohet, testime laboratorike.
3.	Zbatohen kriteret e pranimit të mbetjeve (WAC) sipas standardeve të BE-së.
Operacioni i venddepozitimit
Operatori duhet të sigurojë:
· plan operimi ditor;
· regjistrim të sasisë dhe llojit të mbetjeve;
· masa për kontrollin e pluhurit dhe stabilitetin mekanik;
· rrugë të brendshme funksionale.
· mjetet e nevojshme për realizimin e procesit të riciklimit: 
· (iii) sitë fraksionimi
· thërmues betoni
· separator (ndarës) magnetik
· peshore

Pajisjet mund të jenë të marra me qera ose në përdorim pa dëmshpërblim.

Monitorimi mjedisor
1.	Monitorohen ujërat nëntokësore dhe stabiliteti i trupit të venddepozitimit
2.	Nuk kërkohet sistem grumbullimi gazi.
3.	Raportimi kryhet periodikisht te autoriteti përgjegjës.

Mbyllja dhe rehabilitimi
1.	Pas përfundimit të depozitimit, venddepozitimi:
o	mbulohet me shtresë finale;
o	stabilizohet dhe formësohet;
o	rehabilitohet në peizazh.
2.	Zbatohet monitorim pas-mbylljes për një periudhë të përcaktuar nga autoriteti.


ANEKS II
DETYRIMET E OPERATORIT PËR VENDDEPOZITIMET E PËRKOHSHME TË MBETJEVE INERTE
Operator i venddepozitimit të përkohshëm mban përgjegjësin të plotë për operimin, monitorimin dhe përputhshmërinë mjedisore të venddepozitimit.
2. Monitorimi dhe kontrolli
Operatori është i detyruar të zbatojë kërkesat e monitorimit dhe kontrollit, në përputhje me këtë vendim dhe parametrat e përcaktuar në Aneksin I, duke përfshirë:
a) monitorimin e ujërave sipërfaqësore dhe, kur kërkohet, të ujërave nëntokësore;
b) kontrollin e leksiviateve dhe stabilitetin e trupit të venddepozitimit;
c) kontrollin e pranimit të mbetjeve (verifikim dokumentacioni, inspektim vizual dhe, kur është e nevojshme, testime laboratorike);
ç) mbajtjen e regjistrave të sasisë, llojit, origjinës dhe statusit të mbetjeve (të pranuara dhe të refuzuara);
d) zbatimin e planit operativ ditor dhe masave për kontrollin e pluhurit, erozionit dhe stabilitetit mekanik.
4. Planifikimi operativ dhe emergjencat
a) Operatori duhet të hartojë dhe zbatojë plan operimi dhe plan për situata emergjente;
b) të sigurojë funksionimin e rrugëve të brendshme dhe pajisjeve për menaxhimin e mbetjeve;
c) të zbatojë masa për parandalimin e ndotjes, kontrollin e shpërndarjes së materialeve dhe mirëmbajtjen e vazhdueshme të venddepozitimit.
5. Bashkëpunimi me autoritetin mbikëqyrës
Operatori duhet:
a) të lejojë dhe të lehtësojë inspektimet nga strukturat përgjegjëse në fushën e mjedisit;
b) të zbatojë rekomandimet dhe masat e kërkuara nga autoritetet kompetente;
c) të vërë në dispozicion çdo dokumentacion të kërkuar në lidhje me operimin dhe monitorimin e venddepozitimit.

Aneks III

Llogaritja e kapacitetit dhe dimensioneve të venddepozitimit

1. Për qëllime të dimensionimit të venddepozitimeve të përkohshme për mbetje inerte, vëllimi efektiv për depozitimin final llogaritet duke marrë në konsideratë normën e rikuperimit të materialeve, sipas formulës së mëposhtme:
“V_{neto} = \frac{M \cdot (1 - r)}{\rho \cdot k}”
Në kuptim të këtij vendimi:
a) V_{neto} është vëllimi efektiv për depozitimin final të mbetjeve inerte;
b) M është masa totale e mbetjeve të pranuara;
c) r është norma e rikuperimit të mbetjeve inerte për përdorim si material mbushës;
d) \rho është dendësia mesatare e mbetjeve në gjendje depozitimi;
e) k është koeficienti i kompaktimit dhe shfrytëzimit të volumit.
2. Për projektimin, dimensionimin dhe operimin e landfilleve të përkohshme për mbetje inerte, zbatohen këta koeficientë teknikë:
a) Dendësia mesatare e mbetjeve inerte në gjendje depozitimi (\rho) përcaktohet si më poshtë:
i. për dhera të thata: 1.30 – 1.50 ton/m³;
ii. për dhera të lagura: 1.50 – 1.70 ton/m³;
iii. për beton të thyer dhe materiale të ngjashme: 1.60 – 1.80 ton/m³;
iv. për materiale mikse inerte: 1.40 – 1.70 ton/m³.
b) Koeficienti i kompaktimit dhe i shfrytëzimit të volumit (k) përcaktohet si më poshtë:
i. për kompaktim të ulët: 0.75;
ii. për kompaktim mesatar: 0.80 – 0.85;
iii. për kompaktim të lartë: 0.85 – 0.90.
c) Koeficienti i shfrytëzimit të sipërfaqes së venddepozitimit nuk mund të jetë më i ulët se 70% dhe më i lartë se 85% e sipërfaqes totale të miratuar.
d) Rezerva operative e kapacitetit nuk mund të jetë më e ulët se 10% e volumit neto të llogaritur.
e) Lartësia e trupit të depozitimit përcaktohet nga projekti teknik, por nuk mund të jetë më e ulët se 2 m dhe më e lartë se 5 m.

